
რეზონანსი

"სანამ მარგველაშვილი პრეზიდენტი იქნება, პრეზიდენტისა და "ოცნების" დაპირისპირება გაგრძელდება" / ზაალ ანჯაფარიძე მიიჩნევს, რომ საზოგადოებრივი განწყობის დადგენა მხოლოდ სოციოლოგიური კვლევით შეიძლება (რეზონანსი)

ავტ. თიკო ოსმანოვა

2 დღის წინ მეტრო "თავისუფლების მოედანზე" მომხდარ ინციდენტსა და "ქართული ოცნებისა" და პრეზიდენტის მორიგ დაპირისპირებაზე "რეზონანსს" ზაალ ანჯაფარიძე ესაუბრა. 
მისი თქმით,  "თავისუფლების მოედანზე" მომხდარ ფაქტს მოკვლევა და გამოძიება სჭირდება. ის ასევე მიიჩნევს, რომ პოლიციელების მხრიდან უფლებამოსილების გადამეტებისას ძალისმიერი მეთოდების გამოყენებამ მოსახლეობაში უკმაყოფილება გამოიწვია, მაგრამ გადაიზარდა თუ არა ნდობის დაქვეითებაში, ეს უნდა დაადგინოს სოციოლოგიურმა გამოკითხვამ.
ანჯაფარიძე ეხება ე.წ.„გირგვლიანის საქმის პრეცედენტზე“ საკანონდებლო პაკეტის შექმნის ინიციატივასაც. მისი თქმით, არ არის ინფორმირებული, რა ტიპის საკანონმდებლო ცვლილებებს გეგმავს "ქართული ოცნება", მაგრამ თვლის, რომ  ეს ადრე უნდა გაეკეთებინათ, როცა აქტუალური იყო და არა ახლა, პრეზიდენტ გიორგი მარგველაშვილის კვალდაკვალ. მისივე თქმით, პრეზიდენტსა და მმართველ პარტიას შორის უთანხმოება  ახალი არ არის და ალბათ გაგრძელდება მანამდე, ვიდრე მარგველაშვილი იქნება პრეზიდენტი. 
„მაგრამ ვხედავთ, რა ურთიერთობაა სენატსა და ტრამპს შორის, ასე რომ, თუ ამ კუთხითაც შევხედავთ, არაფერი განსაკუთრებული არ ხდება, თუმცა სასურველია, ასეთი რამ არ ხდებოდეს და მუშაობდნენ იმ პრობლემების მოსაგვარებლად, რაც ქვეყნის წინაშე დგას.“ - დასძენს ანჯაფარიძე. 
"კრიმინალთან მიმართებით საჭიროა ნულოვანი ტოლერანტობა" / ექსპერტები სამართალდამცავებს კიდევ უფრო მეტი მობილიზაციისკენ მოუწოდებენ (რეზონანსი)
ავტ. თიკო ოსმანოვა

გამოცემა ციტირებს შსს-ის მიერ გამოქვეყნებულ დანაშაულის სტატისტიკას, რომლის თანახმად, 2017 წელს სულ რეგისტრირებულია 37 944 დანაშაული, რომელთა 53.2% გახსნილია.
იურისტი გელა ნიკოლაიშვილი სამართალდამცავ ორგანოებს დაფიქრებას და გარკვეული ზომების მიღებას ურჩევს, თუმცა იქვე დასძენს, რომ ეს არ არის საგანგაშო: 
"გარკვეული კატეგორიის დანაშაულის რაოდენობა გაზრდილია, ნაწილი კი შემცირებულია. რაც შეეხება გაზრდილ რაოდენობას, რა თქმა უნდა, დასაფიქრებელია და გარკვეული ზომებია გასატარებელი, მაგრამ არც პანიკის საფუძველი არსებობს, რომ რაღაც ექსტრაორდინარული ზომებია მისაღები.“ - ამბობს ნიკოლეიშვილი.
ანალიტიკოსი ვახტანგ ძაბირაძე ფიქრობს, რომ ქვეყანაში მოსახლეობა თავს უსაფრთხოდ არ გრძნობს და აღნიშნავს, რომ წინა ხელისუფლების დროსაც ასე იყო. მისივე თქმით, საზოგადოება თავს დაცულად ვერ იგრძნობს, თუ არ ჩამოყალიბდა დემოკრატიული ინსტიტუტები. მისი მოსაზრებით, კრიმინალთან მიმართებით საჭიროა ნულოვანი ტოლერანტობა, თუმცა ეს ყველაფერი კანონის ფარგლებში უნდა მოექცეს.
"ვარკეთილის" ტრაგედია - თვითმხილველების მონაყოლი / ვის პასუხისმგებლობაზე მუშაობს გამოძიება - შს მინისტრი: "ამას დასჭირდება 2-3 დღე" (რეზონანსი)

ავტ. თიკო ოსმანოვა

სტატიის თანახმად, ისნის პოლიციის მე-8 განყოფილებაში მეტროსადგურ "ვარკეთილში" მომხდარი შემთხვევის შედეგად დაზარალებულების და თვითმხილველების გამოკითხვა გუშინ, მთელი დღის განმავლობაში მიმდინარეობდა. 
ერთ-ერთი დაზარალებულის - ესმა გვასალიას თქმით, გამოძიება დაინტერესდა, თუ რა დაინახა და რა სახის დაზიანებები მიიღო მეტროსადგურში ჭერის ჩამოვარდნის შედეგად. მისივე თქმით, გამოძიებას მისთვის არ უთქვამს, თუ ვისი პასუხისმგებლობა შეიძლება იკვეთებოდეს გუშინ მომხდარი შემთხვევის გამო.

ანალიტიკოსი ვახტანგ ძაბირაძე მომხდარზე პოლიტიკურ პასუხისმგებლობას ქალაქის მერიას აკისრებს: "პასუხისმგებლობა შეიძლება ბევრ ადამიანზე გადანაწილდეს, მაგრამ პოლიტიკური პასუხისმგებლობა, პირველ რიგში, მერიამ უნდა აიღოს. ის იყო დამკვეთი და მას უნდა შეემოწმებინა ვარგისიანობა როგორც პროექტის, ასევე, შესრულებული სამუშაოსი.“ - ამბობს რესპონდენტი. 
რაც შეეხება ტენდერში "შავ სიაში" შეყვანილი კომპანიის გამარჯვებას, ძაბირაძე ამბობს, რომ ამ კუთხით კანონმდებლობა უნდა გამკაცრდეს, მანამდე კი მუდმივად კორუფციაზე იქნება საუბარი.
თბილისში პარკირების ერთ ადგილზე 15 მანქანა მოდის / უკვე დაიწყო საუბარი გადასახადის გაზრდაზე, რაც მძღოლების აღშფოთების საბაბი გახდება (რეზონანსი)

ავტ. ნათია ლომიძე

სტატიაში ნათქვამია, რომ დედაქალაქში პარკინგის პრობლემის მოგვარების ერთ-ერთ შესაძლებლობად გადასახადის გაზრდას განიხილავენ. ავტორი წერს, რომ სავარაუდოდ, ამით პრობლემა არ გადაიჭრება, ავტომფლობელთა მხრიდან კი ინიციატივას დიდი პროტესტი მოჰყვება.
მენაშენეთა ასოციაციის შეხედულებით, ვითარებიდან რეალური და ყველაზე ფუნდამენტური გამოსავალია პარკირების ღირებულების მკვეთრი ზრდა - მინიმუმ, 5-ჯერ. პარკინგის საფასურის გაძვირებით ისინი მოძრავი მანქანების რაოდენობის შემცირებასაც ვარაუდობენ.
არასამთავრობო ორგანიზაცია "ეკო-ტრანსპორტ ცენტრის" აღმასრულებელი დირექტორის - ვასო ურუშაძის ინფორმაციით, როდესაც 1 ადგილზე 15 ავტომობილი მოდის, აუცილებელია ამ პრობლემის მოგვარება უმტკივნეულოდ და დროულად. აუცილებელია "სითი პარკის" მართვაში არსებული პარკირების ადგილების გადახედვაც და ქალაქის ცენტრსა და გარეუბნებში ავტომობილების გასაჩერებელ ადგილებზე ფასის შესაბამისად განსაზღვრა.

დედაქალაქში ავტოსადგომების სერვისის გაძვირებას კატეგორიულად ეწინააღმდეგებიან თბილისელები. მოქალაქეები გამოცემასთან საუბარში აცხადებენ, რომ პარკირების საფასურის მომატებით ქალაქში ავტომობილების რიცხვი არ შემცირდება.

გაზზე მოთხოვნა სწრაფად მატულობს, რასაც ტარიფის ზრდა მოჰყვება  / "ჯერჯერობით კრიტიკული წერტილი არ გაგვივლია, მაგრამ იგი ძალიან ახლოსაა" (რეზონანსი)

ავტ. მარი ჩიტაია

სტატიის თანახმად, გაზზე მოთხოვნის ზრდამ, შესაძლოა, ქვეყანა კომუნალური ტარიფების გადახედვის წინაშე დააყენოს. ცნობილი გახდა, რომ საქართველომ "სოკარს" ბუნებრივი აირის მოწოდების ზრდა სთხოვა. დანაკლისი კომერციული გაზით უნდა შეივსოს. 
სპეციალისტები არ გამორიცხავენ, რომ ტარიფის გადახედვის საჭიროება სამომავლოდ დადგება. ენერგეტიკოსი თემურ ჭიჭინაძის შეფასებით, მდგომარეობა "გაზპრომთან" დადებული ხელშეკრულების გამო დამძიმდა:
„შეგნებულად თუ შეუგნებლად, მთავრობამ პრობლემის გაღვივებას ხელი შეუწყო. ჩვენ დავკარგეთ უფასო გაზი, რითაც დიდი შეცდომა დავუშვით. 2-3 წელიწადში გაზის მოხმარების გაორმაგება დამაფიქრებელია. მართალია, გვარწმუნებენ, რომ საუკეთესო ფასია, მაგრამ ეს იგივეა, როცა ვამბობთ, მაპზე უკეთესიო. რეალურად რა მივიღეთ ამით, ესეც კი არ ვიცით", - აცხადებს ჭიჭინაძე.
სპეციალისტთა ერთი ნაწილი კი საუბრობს მიზეზზე, რამაც ქვეყანაში ბუნებრივი აირის მოხმარების ზრდა განაპირობა. ანალიტიკოს გია ხუხაშვილის აზრით, ერთადერთი გამოსავალი შექმნილი სიტუაციიდან, ეკონომიკური ზრდაა, რაც სახელმწიფოს სოციალური რისკის დაზღვევაში დაეხმარება. ექსპერტი არც იმას გამორიცხავს, რომ გაზის გაძვირების პროცესმა თანდათან პიკს მიაღწიოს, რის შემდეგაც ალტერნატიული საშუალებების ძიება დაიწყება.

ციფრული ვალუტებისადმი ეჭვი საქართველოშიც ძლიერდება / "ამ ფინანსური აქტივის ფლობა საგრძნობ ფინანსურ რისკთანაა დაკავშირებული" (რეზონანსი)

ავტ. მარი ჩიტაია

სტატიაში ნათქვამია, რომ კრიპტოვალუტის მიმართ უარყოფითი დამოკიდებულება უკვე საქართველოშიც შესამჩნევია. ავტორი წერს, რომ ქვეყნის საბანკო უწყებები ციფრულ ვალუტას ალმაცერად უყურებენ და ეჭვს ღიად გამოხატავენ. 
"რეზონანსთან" საუბრისას ანალიტიკოსები განმარტავენ რამდენიმე მიზეზს, რატომ უპირისპირდებიან კრიპტოვალუტის წარმოების პროცესს სხვადასხვა სახელმწიფოში. ეკონომისტ აკაკი ცომაიას მიაჩნია, რომ ბიტკოინის მიმართ არსებული შეზღუდვის მიუხედავად, ციფრული ვალუტისადმი საზოგადოების მაღალი ინტერესი მომავალშიც შენარჩუნდება. მისი თქმით, ბიტკოინი არის ადამიანების მიერ შექმნილი ინტელექტუალური პროდუქტი, რომელსაც ბევრი ენდობა, თუმცა, ოფიციალური ხელისუფლებები სიხარულით არ ხვდებიან ბიტკოინის წარმოების ფაქტს, რაც აიხსნება იმით, რომ გარკვეული ტრანზაქციები არ ხდება საბანკო მომსახურებითა და, ზოგადად, ცენტრალური ბანკის გავლით. 
საბანკო სფეროს სპეციალისტი გოჩა თუთბერიძე საუბრობს მოსალოდნელ რისკზე, რაც დაბალშემოსავლიან მოქალაქეებს ბიტკოინში ინვესტირების შემთხვევაში ემუქრებათ. მისი თქმით, საეჭვო ინვესტიციაში ფულის ჩადება არაპერსპექტიულია. 

"წესდება პერსონალური სასჯელი იმ ადამიანებზე, რომლებმაც უზარმაზარი ქონება პუტინთან ურთიერთობით შეიძინეს"  / "კრემლის ცოდვილთა სია" - ირაკლი მენაღარიშვილი მიიჩნევს, რომ ეს მხოლოდ პირველი ნაბიჯია (რეზონანსი)

ავტ. ეკატერინე ბასილაია

"სტრატეგიულ გამოკვლევათა ცენტრის" დირექტორი ირაკლი მენაღარიშვილი აშშ-ის მიერ რუსეთისთვის დაწესებულ ახალ სანქციებზე საუბრობს. მისი განმარტებით, ეს ყველაფერი რუსეთმა დაიმსახურა იმ პოლიტიკისთვის, რომელსაც ის ატარებს პოსტსაბჭოთა სივრცეში, მსოფლიო არენაზე, უპირველესად კი აშშ-ის კონგრესის აღშფოთება იმან გამოიწვია, რომ გამოიკვეთა რუსეთის მხრიდან აშშ-ის შიდა პოლიტიკურ პროცესებში ჩარევის ნიშნები. რესპონდენტის განმარტებით, კონკრეტულ ბიზნესმენთა შავ სიაში შეყვანა  ჯერ მხოლოდ პირველი ნაბიჯია და კიდევ უფრო მწვავე იქნება შედეგები, თუკი შემდგომ ნაბიჯად მოჰყვება ფინანსური საშუალებების გაყინვა, რაც მათ დასავლეთში აქვთ.

ახალი თაობა
ივანიშვილს რად უნდა ქვეყნის პრეზიდენტობა, როდესაც პრეზიდენტიც ის არის, პრემიერიც და პატრიარქიც (ახალი თაობა)

ავტ. ნონა ცაბაძე

ინტერვიუ რომან გოცირიძესთან.
ქვეყანაში განვითარებულ ბოლო პერიოდის პროცესებს „ახალ თაობასთან“ ინტერვიუში ფრაქცია „ნაციონალური მოძრაობის“ თავმჯდომარე, რომან გოცირიძე აფასებს. მისი თქმით, ერთ-ერთი მტკივნეული საკითხია საქართველოში კრიმინალის აღზევება და თანდათანობით საზოგადოებაში ქურდული მენტალიტეტის დაბრუნება, ამის მთავარი მიზეზი კი არის დაუსჯელობის სინდრომის გაჩენა ქვეყანაში.
გოცირიძე ამბობს, რომ გასული ხუთი წლის განმავლობაში, მოქმედი ხელისუფლება იყენებდა ძალაუფლებას ბოროტად, ერეოდა სასამართლოს საქმეებში, ადამიანებსაც კი იტაცებდა,  ჩაიდინეს უამრავი დანაშაული და არც ერთი მაღალი თანამდებობის პირი არ დასჯილა. 
„მიზეზი არის ქვეყანაში არსებული არაფორმალური მმართველობა. არავინ იცის ქვეყანაში, ვის როდის მოხსნიან. პრემიერ-მინისტრმა არ იცის, როდის მიიღებს მისი მოხსნის გადაწყვეტილებას მთავარი პირი. აბსოლუტურად ყველაფერი არაფორმალურ მმართველთან თანხმდება. ქვეყანაში არ არსებობს გადაწყვეტილების მიღების სწრაფი მექანიზმი. სად სცალია ქვეყნისთვის ივანიშვილს, უამრავი თავსატკივარი აქვს. იქით  პროცესები, ასი მილიონი დაუკარგა ვიღაც შვეიცარიელმა და აქეთ ხეების გადარგვის პრობლემები და რა ვიცი.“ - ამბობს რესპონდენტი. 
კითხვაზე, რამდენად რეალურია, ბიძინა ივანიშვილი გახდეს საპრეზიდენტო კანდიდატი, გოცირიძე ამბობს, რომ ის ისედაც იღებს გადაწყვეტიებებს მნიშვნელოვან საკითხებზე და პასუხისმგებლობის აღების გარეშეც პირველი პირია ქვეყანაში. 
რატომ უწოდებენ „ევროპულ საქართველოს“ ლავროვის პარტიას / მირიან მირიანაშვილი: საქართველოში უნდა მიხვდნენ, რომ პოლიტიკური რევოლუციური ცვლილებები დგება (ახალი თაობა)

ავტ. მარიამ მჭედლიშვილი

აშშ-ის მიერ რუსეთისთვის დაწესებულ სანქციებზე და საქართველოსთან მიმართებაში მის გავლენაზე გამოცემას ესაუბრება „საქართველოს გადარჩენის მოძრაობის“ ლიდერი მირიან მირიანაშვილი. ის ამბობს, რომ საქართველოზე ყოველთვის აისახება ის, რაც აშშ-სა და რუსეთის ფედერაციას შორის ხდება. ახლა მთავარია, ქვეყანა გახდეს მიმდინარე პროცესების შედეგის ბენეფიციარი.
მისი განცხადებით, საქართველოში პოლიტიკური პარტიები იქმნება რუსეთის პოლიტიკური ისტებლიშმენტის დაკვეთითა და უშუალო მონაწილეობით, მათ შორის, პარტია „ევროპული საქართველო“, რომელსაც დასავლეთში ლავროვის პარტიად მოიხსენიებენ. 
რგორც მირიანაშვილი განმარტავს, რამდენიმე თვის წინანდელმა სანქციებმა შეაფერხა რუსეთის უშიშროების სამსახურის მუშაობა. ამის გამო კრემლმა საქართველოსთან ურთიერთობის კურირება დაავალა პირადად საგარეო საქმეთა მინისტრ სერგეი ლავროვს. მირიანაშვილის მტკიცებით, ბოლო სამი საგარეო საქმეთა მინისტრი, მათ შორის, მოქმედი, სწორედ ლავროვის დანიშნულია.
რამდენიმე წელიწადში აჭარაში ეკოლოგიური კატასტროფა იქნება / ჯელალ ქიქავა: ივანიშვილი ბათუმის ბულვარის დანგრევას აპირებს (ახალი თაობა)

ავტ. შორენა მარსაგიშვილი

ორგანიზაცია „სამართლიანობა და დემოკრატიის პრინციპები 21-ე საუკუნეს“ ხელმძღვანელი, ჯელალ ქიქავა აჭარის რეგიონში მოსალოდელ საფრთხეებზე საუბრობს. მისი პროგნოზით, რამდენიმე წელიწადში აჭარაში ეკოლოგიური კატასტროფა მოხდება,  ამაზე დიდი უბედურება კი ის არის, რომ ივანიშვილის პოლიტიკა უკვე რეგიონებს აპირისპირებს ერთმანეთთან.
რესპონდენტი განმარტავს, რომ იმ ადგილას, სადაც ხეებს თხრიან, უზარმაზარი ორმოები რჩება, რომლებშიც შემდგომ წყალი გუბდება, აჭარა არის ჭაობიანი ადგილი და ორმოებში ჩაძინებული მიკრობების გაღვიძება კატასტროფა იქნება რეგიონისთვის. 
„ამ კაცმა ერთ შეხვედრაზე, რომელსაც სულ 4 ადამიანი ესწრებოდა, სკანდალური განცხადება გააკეთა და თქვა, ბათუმს დედას ვუტირებო. იმ ოთხი კაციდან, რომელიც შეხვედრას ესწრებოდა, ერთ-ერთი ჩემი მეგობარი იყო. მისგან გავიგე ეს ამბავი. ყოფილი პრემიერი აქაურობას ვერ იტანს. ის ყველაფერს აკეთებს იმისთვის, რომ ბათუმის ბულვარი დაშალოს და ახალი ბულვარი ურეკში გააკეთოს.“ - ამბობს რესპონდენტი. 
ის ასევე დასძენს, რომ ივანიშვილმა გურია ლამის მთლიანად იყიდა და ამ რეგიონში ყველა მისი მადლიერია, რადგან უსახსრობის გამო იძულებული არიან, ბევრ რამეზე თვალი დახუჭონ. 

ოთარ ანგურიძე: მხოლოდ დიზელის შემოტანის აკრძალვა საკმარისი არ იქნება (ახალი თაობა)

ავტ. ნათია ხურცილავა

ეკონომიკის ექსპერტი ოთარ ანგურიძე „ახალ თაობასთან“ ინტერვიუში ბიზნესმონოპოლიებზე და დიზელის საწვავის აკრძალვის იდეაზე საუბრობს. მისი შეფასებით, დღეს ქვეყანაში ყველა მიმართულებით არის მონოპოლია და მიუხედავად იმისა, რომ შეიქმნა კონკურენციის სააგენტო, ამოქმედდა შესაბამისი კანონი, დღეს მაინც დგას ეს პრობლემა. მისი თქმით, კონკურენციის შესახებ კანონმდებლობა ძალიან სუსტია.
„ამ პროცესში მთავარი ფიგურანტი მაინც სახელმწიფოა. მთავარი არ არის, რომ მომხმარებელთა უფლებები მაინცდამაინც ერთი ქოლგის ქვეშ იყოს მოქცეული, მთავარია, იყოს გამართული კანონმდებლობა და მის აღსრულებაზე ზედამხედველობა იმ დონეზე, რომ მომხმარებელთა უფლებები მართლაც იყოს ქვეყანაში დაცული.“ - ამბობს ანგრურიძე.
მისი ინფორმაციით, მონოპოლიაა ფარმაცევტულ ბაზარზე, ნავთობკომპანიების მიმართულებით, საბანკო სექტორთან დაკავშირებით და სხვ. პრობლემის დასაძლევად კი სერიოზული სამუშაოებია ჩასატარებელი მედიის, საზოგადოებისა და მთავრობის მხრიდან.

